
«Халăха вĕрентес ĕҫ» – цифрăланă кăларăмсен шутĕнче 

 

Чăваш журналистикин, пичет ĕҫĕн историйĕ пуян, тымарĕсем тарăн. 
Иртнĕ ĕмĕрен 20-мĕш ҫулĕсем ку тĕлĕшпе уйрăмах интереслĕ. Халь ҫеҫ 
ура ҫине тăнă Чăваш автономийĕ тĕрлĕ сферăра ĕҫлекенсем валли тăван 
чĕлхепе хăйсен хаҫатне е журналне кăларма тăрăшнă. Ҫапла майпа 1926 
ҫулта педагогсем валли «Халăха вĕрентес ĕҫ» (Народное просвещение) 
журнал йĕркеленет, ҫичĕ ҫула яхăн, 1933 ҫулччен, пичетленет. (1992 
ҫулта кун ҫути курнă «Халăх шкулĕ – Народная школа» кăларăма унăн 
тăсăмĕ темелле). 

Вăл малтан икĕ уйăхра пĕр хут, 1929 ҫултан вара кашни уйăхрах тухса 

тăнă. Тиражĕ 1200тен пуҫласа 2700 экземпляра ҫитнĕ. Пурĕ 57 номер (йĕкĕр 

кăларăмсем те пур) кун ҫути курнă.  

Массăллă педагогика журналĕ мĕн органĕ пулнипе тĕрлĕ ҫул 

тĕрлĕрен кăтартнă. Тĕслĕхрен: 1926–1928 ҫулсенче – «Чăваш халăхĕн ҫутта 

кăларакан комиссариачĕн журналĕ» (журнал Чуваш.  нар. ком. просвещения); 

1929–1931 ҫулсенче – «Чăваш Республикинчи ҫутĕҫ комиссариачĕн 

журналĕ» (журнал Нар. ком. просвещения Чувашской Республики); 1932–

1933 ҫулсенче – «Чăваш ҫутĕҫ комиссариачĕпе Чăвашпросăн педагогика 

журналĕ» (педагогический журнал Наркомпроса и  Чувашпроса).  

Кăларăмăн редакторĕсем те ҫултан ҫул улшăнсах тăнă: П. И. Иванов, 

Алендеев, А. Титов, А. Трофимов, М. С. Сергеев, В. И. Иварбеев т. ыт. те.  

«Халăха вĕрентес ĕҫ» журнал педагогика наукин ҫитĕнĕвĕсене тата 

кулленхи вĕрентӳ ĕҫĕн опытне мала хунă, ҫавăнпа ун страницисем 
«Йĕркелӳ ыйтăвĕсем», «Программăпа методика ыйтăвĕсем», «Вырăнти 

опыт», «Вырăнти учрежденисен ĕҫĕ-хĕлĕ», «Педологи», «Чĕлхе пĕлни 

ҫинчен», «Чĕлхе ҫинчен», «Организаци ыйтăвĕсем», «Организацисемпе 

методика ыйтăвесем», «Краеведени», «Критикăпа библиографи» тата ытти 

усăллă та интереслĕ, хăй вăхăчĕшĕн питех те кирлĕ рубрикăсемпе пуян. 

Унта вĕрентекенсен ҫеҫ мар, нумай-нумай ăсчахăн, ҫыравҫăн, тĕпчевҫĕн 

материалĕсем пичетленнĕ. Сăмахран, час-часах чăваш чĕлхипе литература 

ыйтăвĕсемпе Г. Комиссаров, К. Каплин, Печников, Е. Романова, А. Иванов, 

А. Белов ҫырнă кăсăклă материалсем куҫ тĕлне пулаҫҫĕ. Краеведени тавра 

– Н. Романов, Ф. Аверкиев; методика ыйтăвĕсемпе – А. Светлов, А. Отачкин, 

А. Сергеева, И. Яковлев, С. Федоров, Н. Романов, А. Трофимов; 

педагогикăпа кулленхи шкул ĕҫĕ ҫинчен – С. Васильев, Е. Ванеркке, 

Ухантей, Л. С. Марков т. ыт. те чылай статья, очерк, тĕрленчĕк пичетленĕ.  

Журналти текстсем икĕ чĕлхепе ҫапăннă:  чăвашла тата вырăсла.  

Чăваш орфографи нормисем ҫак ҫулсенче ҫирĕпленсе ҫитмен пирки 

статьясенче пĕр сăмахах терлĕрен ҫырни, пĕр сассах расна сас паллисемпе 

палăртни курăнать.  

1923–1924 ҫулсенче хаҫат-журналта вырăс чĕлхинчен йышăннă 

сăмахсене ҫырас тĕлĕшпе ҫирĕп йĕрке пулман, пĕр сăмаха тĕрлĕрен ҫырнă, 

графикăна улăштарнă тĕслĕхсем те тĕл пулкаланă. 1926 ҫулта Чăваш АССР 



Тĕп ĕҫтăвкомĕ алфавит тата орфографи ыйтăвĕсемпе ҫыхăннă икĕ 

постановлени йышăннă, вĕсенче чăвашла ҫырмалли йĕркесене ҫирĕплетнĕ. 

Ҫак постановленисемпе килĕшӳллĕн чăваш алфавитне о, ф сас паллисем 

кĕртнĕ, Ћ «хӳреллĕ т» сас палли вырăнне вырăс графикинчи пек Ч ҫырма 

йышăннă. Анчах та ҫĕнĕ сас паллипе ҫырассине пурнăҫа час кĕртеймен. 

Тĕслĕхрен, 1926 ҫулхи кăларăмсенче Ћ сас паллипе [ч] сасса,  Љ сас паллипе 

[л] сасăн ҫемҫелĕхне, Ť сас паллипе [т] сасăн ҫемҫелĕхне палăртма усă 

курнă. 1929 ҫулхи 4-мĕш номерте А. Быковăн «Хǎш-пĕр ҫыру паллисене 

улǎштарасси ҫинчен» статйинче вара латиницăран илнĕ сас паллисем те тĕл 

пулаҫҫĕ: Uu, Jj. Кунта Uu сас палли чăвашла  Ӳӳ сас паллине,  Jj сас палли 

вара Йй сас паллине пĕлтернĕ. Ҫакăнтах чăвашсен [ă], [ĕ] сассисене 

палăртма ъ, є сас паллисемпе усă курнă (ъ – ă, є – ĕ).  

1933 ҫулта Чăваш АССР Тĕп ĕҫтăвкомĕ чăвашла тĕрĕс ҫырас ыйтупа 

ҫĕнĕ постановлени йышăннă. Ҫак йышăнупа чăваш алфавитне ҫĕнĕрен 6 сас 

палли (б, г, д, ж, з, и) кĕртнĕ, Ћ («хӳреллĕ» Т) сас паллине Ч паллăпа 

ылмаштарнă. 

1933 ҫулта иккĕмĕш кăларăм тухнă хыҫҫăн журнала, сăлтавĕсене 

ăнлантармасăрах, кăларма чарнă.  

Пĕтĕмлетсе ҫакна калама пулать: 1926–1933 ҫулсенче пичетленсе тăнă 

«Халăха вĕрентес ĕҫ» журнал хăй вăхăтĕнче вĕрентекенсемшĕн кăна мар, 

пуриншĕн те питĕ пысăк пĕлтерĕшлĕ пулнă. Анчах та тухма пăрахсан та 

пуҫаруллă ҫынсем, активистсем професси журналне тĕппипех сӳнсе ларма 

паман: вĕрентӳ ĕҫне халалланă бюллетеньсемпе пĕчĕк статья пуххи 

кăларсах тăнă.  

Ҫĕнетнĕ журнал вара, каларăмăр ĕнтĕ, 1992 ҫулта «Халăх шкулĕ – 

Народная школа» ятпа тухма тытăнать. Вăл паянчченех ҫулталăкне 6 хут 

чăвашла тата вырăсла 1000 экземпляр тиражпа тухса тăрать. Учредителĕсем 

– Чăваш Республикин вĕренӳпе ҫамрăксен политикин министерстви тата 

Чăваш Республикин веренӳ институчĕ. 

Чăваш Республикин наци библиотекин «Кĕнеке палати» уйрăмĕнче ҫак 

журналăн пур кăларăмĕсем те (киввисем те, ҫĕннисем те) упранаҫҫĕ, вĕсене 

пурне те электронлă формăна куҫарнă. 

Паллах, кивелнĕ чăваш ҫырулăхне тĕпе хурса калăпланă 
страницăсене паян кун вулама ҫăмăл мар. Ҫавăнпа та эпир ĕлĕкхи 
журналта пичетленнĕ хăш-пĕр интереслĕ, халĕ те ҫивĕчлĕхне ҫухатман 
статьясене «якатса» (хальхи орфографипе пунктуацие шута илсе) 
вулакансене сĕнес терĕмĕр. 

 

 


